
Սիրելի՛ լրագրողներ,
Շնորհավորում եմ ձեզ մասնագիտական տոնի կապակցությամբ։ Մեր երկրում քայլ առ քայլ  արժևորվում է քաղաքացիական հասարակության մասնակցությունը հանրային կառավարման, որոշումների կայացման գործընթացում, որտեղ անփոխարինելի է լրագրողի դերը։
Այս տոնը միտված է հարգելու լրագրողների խիզախությունն ու նվիրումը: Մեր օրերում տեղեկատվության  ազատ ու անարգել փոխանակումն ավելի կարևոր է, քան երբևէ, արդյունքում լրագրողներն առաջնագծում են՝ հաճախ բախվելով հսկայական մարտահրավերների և վտանգների՝ ճշմարտությունը լույս աշխարհ բերելու և ընդգծելու  համար:
Լրագրողի աշխատանքն ինքնանպատակ չէ։ Լրագրողն է այն կարևոր գործառույթի կրողը, որի շնորհիվ հասարակության յուրաքանչյուր անդամ հնարավորություն է ստանում պատկերացումներ կազմել, թե երկրում ինչպես են գործում պետական կառավարման մարմինները, ինչ գործընթացներ են տեղի ունենում հանրային ոլորտում ու դրա հիման վրա ձևավորել սեփական պատկերացումներն այդ հիմնարար հարցերի վերաբերյալ: Սրանում է լրագրողի աշխատանքի ուժը, որի շնորհիվ էլ քաղաքացին հնարավորություն է ստանում ներգրավվել և վերահսկել հանրային կյանքը։
Հարգելի՛ լրագրողներ, ձեր ուժը ձեր գրչի զորությունն է, թող այն  բեղուն լինի, չընկրկի ժամանակավոր դժվարություններից, հավատարիմ մնացե՛ք լրագրողական էթիկային ու չորրորդ իշխանություն լինելու պատասխանատվությանը:
Առողջ եղե՛ք, ուշիմ ու բանիմաց, եռանդով լեցուն՝ փաստերը բացահայտելու գործում առաջնորդվեք առողջ ժողովրդավարության և հասարակության ձևավորմանն ուղղված ձեր հավաքական պատասխանատվությամբ։
Ձեր աշխատանքը միշտ պետք է լինի օրենքին համապատասխան, բարեխիղճ, օրինավոր ու ազնիվ՝ լրագրողի բարձր կոչմանը հավատարիմ։

